
GOUVÈNÈ HOCHUL METE AKSAN SOU KÈK INISYATIV KONSÈNAN PRI 
ABÒDAB POU SIPÒTE VETERAN NOUYÒK YO AK FANMI YO  

  
Nouvo lwa GUARD VA Benefits la ki siyen an etabli mezi sekirite pou anpeche vòl 

pansyon veteran yo, vòl benfis ak fwod  
  
Sipò elaji pou veteran yo kontinye bati sou angajman dirab Gouvènè Hochul pou 

rann lavi pi abòdab  
  
Gouvènè Hochul raple veteran yo pou yo pwofite pwogram ki disponib yo, tankou 

Pwogram Pri Abòdab nan Enèji Nouyòk la, pou yo ka mete lajan nan pòch yo  
  
Jodi a, Gouvènè Hochul te rankontre ak veteran yo sou Long Island pou mete aksan 
sou inisyativ ki nouvo ak sa k ap dewoule yo pou rann lavi pi abòdab epi bay plis sipò 
pou kominote veteran yo nan Nouyòk. An kolaborasyon ak Manm Asanble Eta Nouyòk 
Steve Stern nan American Legion Post 360 nan Huntington, Gouvènè Hochul ankouraje 
ansyen veteran yo ak fanmi yo pou verifye si yo kalifye pou benefis Eta a bay, epi pou 
yo enskri nan pwogram ki diminye depans yo epi mete lajan nan pòch Nouyòkè yo.  
  
"Veteran Nouyòk yo te kanpe lè peyi nou te plis bezwen yo, riske tout bagay pou 
pwoteje kominote nou yo ak libète nou yo. Nou gen yon obligasyon anvè yo pou asire 
yo p ap janm oblije lite pou jwenn benefis yo te travay di pou yo, ki bay sekirite pou tèt 
yo ak fanmi yo," Gouvènè Hochul te deklare. "Depi mwen te antre an fonksyon, mwen 
angaje tèt mwen pou sipòte veteran Nouyòk yo, e m ap kontinye mete priyorite sou efò 
ki fè lavi yo pi an sante, pi sekirize, ak pi abòdab."  
  
An rekonesans pou sèvis ak sakrifis veteran Nouyòk yo, Gouvènè Hochul te siyen nan 
kòmansman mwa sa a yon pake lejislatif ki deklare Nouyòk kòm yon Eta Purple Heart, 
ki elaji opòtinite travay pou veteran ki gen andikap e ki ranfòse pwoteksyon pou benefis 
veteran yo. Lwa GUARD VA Benefits (S8150/A8476) la etabli nouvo mezi pwoteksyon 
pou anpeche vòl pansyon, vòl benefis, ak fwod reprezantan ki pa akredite vle fè. Dapre 
lwa sa a, nenpòt moun ki eseye fè fwod sou veteran nan Eta Nouyòk ka akize ak yon 
nouvo krim klas A pou reprezantan ki pa akredite e yo ka fè fas ak jiska 10,000 dola 
amann sivil pou chak vyolasyon. Lwa a kreye tou yon fon sèvis pou veteran ki gen sipò 
amann sivil yo ranmase pou bay sibvansyon ak òganizasyon sèvis veteran sètifye ki 
ede veteran prepare ak prezante reklamasyon benefis yo.  
  



Lwa Guard VA Benefits la ranfòse angajman Gouvènè Hochul depi lontan pou fè lavi pi 
abòdab pou veteran yo. Bidjè ane fiskal 2026 ki te adopte a elaji sipò pou fanmi Gold 
Star yo kote l ap elaji kalifikasyon pou Gold Star Annuity a, ki te anvan sa limite sèlman 
pou paran militè ki mouri nan konba. Dènyèman, Nouyòk te adopte yon lwa ki elaji 
kalifikasyon pou Veterans Tuition Award la, sa ki pèmèt plis veteran ak fanmi yo 
pousuiv yon etid inivèsitè.  
  
 Komisè Depatman Sèvis Veteran Eta Nouyòk (New York State Department of 
Veterans' Services) la, Viviana M. DeCohen, te deklare, "Gouvènè Kathy Hochul 
kontinye montre sa ki yon vrè lidèchip. Nan yon moman kote twòp veteran ak fanmi 
militè ap santi presyon pri k ap ogmante, ensekirite alimantè, ak enstabilite federal, 
Gouvènè a ap pote solisyon reyèl ki fè lavi nan Nouyòk pi abòdab, pi sekirize, e pi solid 
pou tout moun ki te bay sèvis. Angajman li pa senbolik — li manifeste nan pwoteksyon 
esansyèl ki anpeche eksplwatasyon, nan pwogram ki deja pwouve ki diminye presyon 
finansye, ak nan politik entelijan ki ede tout moun ki te bay sèvis pou bati lavi ki sekirize 
ak ki estab. Nou vrèman rekonesan pou vizyon klè Gouvènè an ak devouman san fay li 
yo pou moun ki te sèvi peyi nou epi ki kontinye sèvi kominote nou yo chak jou."  
  
Benefis Siplemantè pou Veteran yo Ofri nan Nouyòk:  

• Fon Ijans pou Lojman (Emergency Housing Fund, EHF): Bay jiska 2,000 dola 
kòm asistans finansye imedya pou veteran kalifye ki ap fè fas ak ijans lojman, 
soti nan bezwen reparasyon esansyèl rive nan abri tanporè, ede anpeche kriz 
anvan yo vin pi grav. Depi janvye 2025, Depatman Sèvis pou Veteran 
(Department of Veterans Services) nan eta a te fè 724 peman ki totalize prèske 
1.1 milyon dola bay veteran ki kalifye.  

• Egzonerasyon Taks sou Pwopriyete pou Veteran: Nouyòk ofri twa gwo 
egzonerasyon taks sou pwopriyete — Alternative Veterans, Cold War Veterans, 
ak Eligible Funds — nan nivo konte, vil, ti vil ak vilaj. Anpil distri lekòl ofri tou 
egzonerasyon sa yo, ki diminye depans lojman alontèm pou plizyè milye veteran 
atravè tout eta a.  

• Egzonerasyon Frè Enskripsyon Machin nan Eta a: Veteran ki kalifye yo ka 
diminye depans pou kenbe machin pèsonèl yo lè yo jwenn yon egzonerasyon 
pou frè enskripsyon ak plak machin atravè Depatman Veyikil a Motè (Department 
of Motor Vehicles) nan Eta a.  

Ouvèti Pwogram Asistans Enèji nan Kay (Home Energy Assistance Program, HEAP) 
federal la te finanse nèt te retade pandan plizyè semèn akòz fèmti gouvènman federal 
la ki te dire 43 jou, ansanm ak reta Administrasyon Trump lan te pran pou bay 
finansman yo. Lè fèmti gouvènman an te fini, Gouvènè Hochul te bay Biwo Asistans 
Tanporè ak pou Moun Andikape (Office of Temporary and Disability Assistance, OTDA), 
ki jere fon federal HEAP yo, lòd pou yo pare pou louvri pwogram nan rapid imedyatman 
li resevwa fon yo, depi 24 novanm. Anjeneral, li ka pran kat semèn oswa plis pou 
gouvènman federal la bay finansman yo apre akò bidjè a. Sepandan, nan lendi, 
Gouvènè Hochul te lanse yon apèl bay gouvènman federal la pou bay finansman yo 
imedyatman, pou Nouyòk ak lòt eta yo ka louvri pwogram yo. Madi a, HHS te voye avi 
bay tout moun ki resevwa LIHEAP nan eta a ke li pral libere fon HEAP yo avan fen mwa 

novanm. Si gouvènman federal la kenbe pawòl li e bay Eta Nouyòk la finansman yo 
avan fen mwa novanm, Nouyòkè yo pral kapab aplike depi premye semèn desanm.  
  
Pwogram Asistans Enèji (Energy Assistance Program, EAP) Eta a separe ak asistans 
chofaj federal la, ki ofri rabè chak mwa sou fakti enèji pandan tout ane a, ki ka bay jiska 
500 dola ekonomi chak ane pou chak fwaye. Elijibilite a baze sou revni fwaye a. Pa 
egzanp, yon fanmi kat moun kalifye si revni yo rive jiska 80,160 dola chak ane, pandan 
yon fanmi senk moun kalifye si revni yo rive jiska 92,988 dola chak ane.  
EAP deja sèvi apeprè yon milyon fwaye nan tout eta a, men otorite eta yo estime ke 
apeprè 1.5 milyon fwaye anplis kalifye pou enskri epi resevwa rabè. Nouyòkè yo ka 
enskri dirèkteman atravè founisè enèji lokal yo a.  
  
Pou plis enfòmasyon sou kalifikasyon ak enskripsyon, vizite http://ny.gov/EAP.  
  
Gouvènè Hochul te elaji tou kritè revni pou EAP nan ane 2026 pou asire Nouyòkè yo ka 
jwenn rabè sou enèji. Yo pral bay plis mizajou sou inisyativ sa a nan semèn k ap vini yo.  
  
Reta nan finansman HEAP federal yo te lakòz anpil Nouyòkè pèdi benefis EAP Eta yo. 
Depatman Sèvis Piblik (Department of Public Service) la estime sa ta lakòz plizyè dizèn 
milye kliyan pèdi otomatikman benefis EAP yo chak mwa san Eta pa pran okenn mezi. 
Pifò kliyan rezidansyèl nan EAP yo otomatikman enskri apre sèvis chofaj yo resevwa 
yon sibvansyon, ke sèvis la ap kredite sou fakti yo. Sèvis piblik yo kenbe enskripsyon 
kliyan EAP sa yo osi lontan ke yo te resevwa yon sibvansyon nan 12 mwa ki sot pase 
yo.  
  
Anplis de sa, mwa pase a, an repons ak administrasyon Trump ki te retire asistans 
alimantè pou twa milyon Nouyòkè, Gouvènè Hochul te mete plis pase 100 milyon dola 
nan fon eta pou bank manje ak depo manje, li te deklare yon eta ijans epi li te lanse yon 
sitwèb pou konekte Nouyòkè yo ak sèvis asistans alimantè.  
  
Senatè Eta a Jessica Scarcella Spanton te deklare, "Mèsi Gouvènè Hochul pou 
angajman ou pou kenbe Nouyòk an sekirite epi abòdab. Entèdi milis ki sòti lòt eta san 
otorizasyon antre nan Eta Nouyòk pou aktivite militè esansyèl pou kenbe Nouyòkè yo 
an sekirite epi pou pwoteje entegrite enstitisyon nou yo. Nan aspè pri abòdab, mezi sa a 
pral ede kenbe depans yo ba epi fè enèji pi abòdab pou Nouyòkè yo."  
  
Manm Asanble Steve Stern, te deklare, "Antanke Prezidan Komite Afè Veteran nan 
Asanble Eta Nouyòk la, mwen remèsye Gouvènè Hochul paske li te vini nan Huntington 
pou siyen pwojè lwa mwen an ki pwoteje veteran kont move aktè ki eseye pran avantaj 
sou yo lè yo mande peman pou sèvis san yo pa gen akreditasyon ki apwopriye 
Depatman Veteran Etazini. Lwa sou Règlemantasyon Reprezantan ki pa Akredite k ap 
fè Fwod (Governing Unaccredited Representatives Defrauding, GUARD) nan benefis 
VA pral ogmante penalite sou moun ak antite ki aji an vyolasyon lalwa federal ak eta a, 
epi asire ke moun k ap fè magouy yo pa pwofite sou gason ak fanm brav ki fè anpil 
sakrifis pou pwoteje gran nasyon nou an. Konte Suffolk se kay pi gwo popilasyon 

veteran nan Nouyòk, e mwen remèsye tou anpil veteran ki te vin avèk nou jodi a pou 
make efò enpòtan sa a."  
  

Manm Asanble Keith Brown te deklare, "Mwen te fyè pou mwen vote pou Lwa 
GUARD sou Benefis VA a paske pwoteksyon veteran nou yo pa yon bagay nou ka 
negosye. Lwa sa a asire gason ak fanm ki sèvi nasyon nou an jwenn pwoteksyon kont 
moun k ap vòlè pansyon yo, fwod, ak move aktè k ap eseye eksplwate yo. Veteran nou 
yo merite chak benefis yo resevwa, e mwen pral toujou soutni ak tout fòs mwen mezi ki 
onore sèvis yo epi ki ranfòse sipò yo merite a."  

  
Manm Asanble Tommy John Schiavoni te deklare, "Eta Nouyòk sèvi kòm yon pon 
enpòtan ant gouvènman federal la ak Veteran Etazini yo, e li esansyèl pou gouvènman 
eta yo fè tout sa yo kapab pou mete aksan epi elaji sèvis ak benefis pou moun ki mete 
tout lavi yo an danje pou peyi a. Anpil remèsiman pou Gouvènè Hochul, Nouyòk ap 
kontinye angajman fèm li. Mwen fyè paske Eta Nouyòk ap fè travay sa a an favè 
Veteran nan tout eta a, epi espesyalman isit la nan Long Island, ki se youn nan zòn ki 
gen youn nan pi gwo popilasyon Veteran nan peyi a."  

